
Мал – дөнья тереклегендә зиннәт булган 
кебек, ахирәт мәртәбәләрен кәсеп итәргә дә 
чарадыр. Малыгыз белән файдалы китаплар 
алыгыз, укытучыларга вазыйфа бирегез, дин вә 
милләт файдаларына да сарыф итегез. Дөньяда 
булган барлык максатыгызны мал җыюдан 
гыйбарәт итмәгез, күзегезне яхшы ачып як-
якка карасагыз күрерсез ки: мал җыючылар 
– бал корты кебек көне-төне хәсрәт тартып 
җыйганнары хәлдә, ашаучылар башкалар булыр. 
Вә моннан башка, мал җыю – адәм баласында 
бер хәстәлектер ки, я исраф, я саранлык кебек 
бозык холыкларга тоташтырыр. Шуның өчен 
башкаларга мохтаҗ булмас, гаиләгезне гүзәл 
тәрбия итәр, яхшы җирләргә гыйлем вә милләт 
һәм гомуми файдаларга сарыф итү нияте 
белән кәсеп итегез вә тапкан малыгызны да 
хатыннарыгыз-ның ирләрен симертер өчен 
түгел, бәлки дөнья вә ахирәттә файда күреләчәк, 
үзегезгә вә фамилиягезгә гүзәл бер исем алачак 
җирләргә үзегез сарыф итегез!

Риза ФӘХРЕДДИН 
(“Әхлак гыйлеме”ннән)

ИГЕЛЕК ӨЧЕН ЧИКЛӘР ЮК

МАЛЫҢ БУЛСА..
Мөхәррәм аеның 12 нче 

көнендә Казанның “Мөхәм-
мәдия” мәдрәсәсендә РФ 
Мөселман эшмәкәрләре ассо- 
циациясе һәм әлеге оешманың 
хәйрия фонды җитәкчелеге 
катнашында эшлекле очрашу 
узды. Кунакларны “Мөхәм-
мәдия” тарихи комплексында 
Татарстан мөфтие, мәдрәсә 
директоры Камил хәзрәт Сә-
мигуллин кабул итте. Очра-
шуда РФ Мөселман эшмәкәр-
ләре ассоциациясе президен-
ты Айдар Шаһимәрданов, 
ассоциациянең башкарма ди-
ректоры Раил Валкаев, үсеш 
буенча директор Марсель 

Сабиров, РФ Мөселман эшмәкәрләре ассоциациясенең хәйрия фонды җитәкчесе Рөстәм Вәлиев һәм 
“Мөхәммәдия” мәдрәсәсе директоры урынбасары Зөлфәт хәзрәт Габдуллин катнашты. Очрашуга җы-
елуның төп сәбәбе – РФ Мөселман эшмәкәрләре ассоциациясенең Хәйрия фонды Казанның “Мөхәм-
мәдия” мәдрәсәсенә матди ярдәме күрсәтү башлангычы белән чыкты. Ассоциациянең чираттагы 
утырышында Казанның мөселман эшмәкәрләре “Мөхәммәдия” мәдрәсәсе өчен 620 000 сум күләмендә 
акча җыйды. РФ Мөселман эшмәкәрләре ассоциациясенең Private Club резидентлары исеменнән әлеге 
хәйрия ярдәме Аллаһ ризалыгы өчен мәдрәсәгә тапшырылды. Татарстан мөфтие, уку йорты директоры 
Камил хәзрәт кунакларга изге башлангычлары өчен чын күңелдән рәхмәтен белдерде һәм акчаларның 
парталар һәм дәреслекләр алуга юнәлдереләчәген әйтте.

Айдар Равил улы билгеләгәнчә, РФ Мөселман эшмәкәрләре ассоциациясе хәйрия эшчәнлегенең 
өстенлекле юнәлеше булып мөселман белем бирү проектларына, мөселман уку йортларына һәм ислам 
фәннәре буенча белем бирүче укытучыларга ярдәм итү тора. Өстенлекле хәйрия проектларына шулай 
ук Татарстан Республикасы сәүдә үзәкләрендә намаз уку бүлмәләрен оештыру да керә. Бүгенге көндә 
эшмәкәрләр көче белән «Казан молл», «Мега», «Сувар плаза», «Караван», «Порт» сәүдә үзәгендә 
шундый 5 бүлмә ремонтланган һәм ачылган инде. Якын арада “Тандем” һәм “Горки парк” сәүдә үзә-
гендә дә гыйбадәт бүлмәләре үз ишекләрен ачачак. Моннан тыш, авылларда мохтаҗ мөселманнарга 
азык-төлек ярдәме күрсәтү буенча “Авылларга ярдәм” хәйрия проекты һ.б. актив гамәлгә ашырыла.

(ТР МДН хәбәрләреннән)

НӘСЕЛЕҢНЕ БЕЛӘСЕҢМЕ?
Ч а л л ы н ы ң 

« А к  м ә ч е т » 
мәдрәсәсендә менә 
шушындый күркәм 
китап дөнья күрде. 
Ул бик күпләрнең 
нәсел шәҗәрәсен 
барлаган искиткеч 
бай һәм кызыклы 
мәгълүматларга ия. 
Тамырларыбызны 
беләбезме, аларны 

барлау кем өчен кирәк — язмалар шул сорауларга җавап табарга 
ярдәм итә. Шәҗәрә агачларын QR-код аша карау мөмкинлеге дә 
бирелгән. Алла боерса, укучыларыбыз «Ислам нуры» газетасы 
битләре аша да әлеге язмалар белән таныша алыр дип өметләнәбез.

КУЛЫҢНАН КИЛСӘ...

Хөрмәтле дуслар!

Изге күңелле 
кешеләрне Чал-
лы шәһәре мөхтә-
сибәте “Ихлас” мә-
четенең “Мәктәпкә 
җыенырга булыш” 
хәйриячелек ак-
циясендә катна-
шырга чакырабыз. 
Әлеге акция ятим 
балаларга, мохтаҗ 
гаиләләргә ярдәм 
кулы сузуны күздә 
тота.



Аллаһ бәндәләрне бар итте, ризык бирде. 
Теләгән бәндәсенә ризыкны күбрәк, теләгән 
бәндәсенә ризыкны азрак бирде. Хәмед белән 
шөкер итәм, гөнаһымнан Аңа кайтам. Ул 
ялгызы, юк аның тиңдәше. Мөхәммәд – Аның 
илчесе. Салават шәрифләребез аңа булсын. 
Кемне Аллаһ туры юлга күндерә, аны беркем дә 
адаштыра алмый, ә кемне адаштыра, беркем 
дә туры юлга кертә алмый.

Хөрмәтле мөселман кардәшләр!
Бу дөньяда яшәгәндә ләззәтләр телиләр. 

Аллаһ әйтә: “Кешеләргә хатын-кызлардан, 
балалардан, атлардан, терлекләрдән булган 
шәһвәтләр зиннәтләнде һәм бизәлде”. Кеше шул 
нәрсәләргә кызыга, аның теләге шушы нәрсәләр 
булып тора. Без күрәбез шушы шәһвәтлектә 
йөзгән танышларыбызны, дусларыбызны, 
туганнарыбызны, ислам юлына аларны чакыра 
башласаң, әлхәмдүлилләһ, күпләре тыңлый 
кебек. Күпләре авызыбыздан чыккан хак сүзләргә 
колак сала кебек, ләкин әле ишетергә теләмиләр. 
“Аллаһыга гыйбадәт кыл, кардәшем. Нигъмәтләре 
өчен Аңа шөкер ит, гөнаһ кыласың бит”, - дигәч, 
аларның күңелләренә бу сүзләр бер дә май 
булып ятмый. Аларга шул шәһвәтләре турында 
сөйләсәң, ир затларына хатын-
кызлар турында сөйләсәң, 
хат ы н - к ы з л а р г а  а л т ы н -
көмешләр турында сөйләсәң, 
машина турында сөйләсәң, 
күпләренең күңелләренә 
бу ләззәтлерәк булып килә. 
Ләззәтләрне яратсалар да, 
соңгы теләкләре изге гамәл булачак. Аллаһ 
әйтә: “Әгәр дә аларның берсенә үлем килгәч, ул 
әйтер: “Йә Раббым, мине кире кайтарсаң иде, 
изгелекләремне кылыр идем”. Бу кяфернең соңгы 
теләге яңадан кайтып, укымаган намазларын 
уку. Берсе дә болай дип әйтмәс: “Раббым, кире 
кайтарсаң иде матур хатыным янына, балаларым 
янына, җылы урыным янына, машинам янына”, 
- дип. Берсенең дә туганнары янына да кайтасы 
килмәячәк. Ләкин кайта алырлармы? Шушы әҗәл 
ишегеннән атлап кергәч, кайта алмаслар. Аллаһ 
әйтер: “Юк, бу аның сүзе генә”. Аллаһ әҗәл 
фәрештәсен җибәрер, кешеләрне шушы дөньядан 
барзахи тормышка күчерә, күпләр шушы барзахи 
тормыштан янә дөньяга кайтырга теләрләр, 
ләкин бу мөмкин булмас. Бар шундый кешеләр, 
аларга барзах, ахирәт тормышы турында сөйли 
башласаң: “Кемнең барып күргәне бар әле?” – 
диләр. Әйе, Аллаһның диненә тел-теш тидерәләр. 
Әйе, бик кайтырлар иде, изгелек кылырлар иде, 
аларның артларында барзах тора, ул киртә.

Барзахи тормыш дөнья белән ахирәт арасында 
була. Һәрбер кеше шуның аша үтәчәк. Мөдҗәһит 
әйтә: “Барзах – бу дөньяга кайту белән үлем 
арасындагы бер киртә. Бер кеше дә барзахи 
тормышка күчкәч, кире кайта алмый”. Хәсән 
әйтте: “Барзах ул сезнең белән ахирәт арасындагы 
каберләрегез”. Һәркайсыбызның шушы каберне 
күргәне бар, 1 метрга ике метрлы чокыр. 
Туганнарыбызны, дусларыбызны озатканыбыз 
бар. Аңа карыйсың, аның әллә ни бернәрсәсе 
дә юк кебек. Ул безнең ахирәткә кадәр булган 
урыныбыз. Без шушы каберләр турында нәрсә 
беләбез соң? Анда кешене нәрсәләр көтә? 
Без болар турында бик аз беләбез. Әлбәттә, 
фән алга китсә дә, каберләрне белмәсбез, 
андагы нәрсәләрне тәҗрибәләр белән карап 
белеп булмый, чөнки  Аллаһ мәгълүматны 
Үзе бирде. Аның китабын, пәйгамбәребезнең 
(с.г.в.) сөннәтен укып, белә алабыз. Профессор, 
академик булып андагы тормышны белеп 
булмый. Аллаһ үзе гыйлем бирә. Кабер – 
ахирәтнең беренче йорты. Әгәр мөэмин Аллаһка 
гыйбадәт кылып яшәсә, каберендә дә ләззәттә 
булыр. Әмма кяфер, икейөзле, Аллаһка гөнаһ 

кылучы бәндәләрне кабердә газап көтә. Шуңа 
күрә, Госман бервакытны каберләр янына килде 
һәм күз яшьләрен агызды, хәтта сакалыннан да 
тамчылар тама иделәр.  Ләкин без мәетләрне 
күмәргә барабыз, мәетләрне күмгәндә хәтта 
шул мәетнең туганнарына кадәр анекдотлар 
сөйләшеп, читкә китеп тәмәке тартып, хәтта 
салкын көннәрдә шул кабер янына утырып 
шайтан сулары белән җылынучылар да бар. 
Госман исә кабер янына килгәч, күңеле тулып, 
елады. Аны күргәч, сорадылар: “Йә Госман, 
җәһәннәм турында сөйләгәндә, син еламыйсың, 
ә кабер янына килгәч елый башладың. Ни өчен?” 
Госман болай дип җавап бирде: “Дөреслектә, мин 
Аллаһ илчесенең шундый сүзләрен ишеттем: 
“Кабер – ахирәтнең беренче йорты. Кем шунда 
уңышка ирешсә, кабер газабыннан имин булса, 
кабердән соң киләчәге тагын да җиңел булыр. 
Әгәр дә кабер әһеле газапка дучар булса, моннан 
соң киләчәге тагын да катырак булыр”. Шуңа күрә 
Госман елады. Шунда сәхабәләр дә еладылар. 
Алар җеназада гыйбрәт алыр өчен катнаштылар. 
Әмма безнең халык бүген шунда тәмәке тартып 
тора, авызларыннан аракы исе килеп тора, 
анекдот сөйләп кеше озаталар. Менә бу үлгән 

күңелләр хакында сүз бара. Керәсе йорты янына 
килеп баскан, тик калебе тетрәнми. Шунда да 
тәмәке тартып басып тора, бу үлгән калебләргә 
бер дәлил. Гафиллек – безнең хәсрәтебез. Күпме 
дусларыбызны озатып та, күпме туганнарыбызны 
җирләп тә, шул 1-2 метрлы йорттан гафил булу 
безнең хәсрәтебездер. Нәрсә белә кешеләр 
кабер турында? Пәйгамбәребез кабер фетнәсе 
хакында сөйләде. Ләкин без андагы нәрсәләрне 
күрмәсәк тә, ышанабыз, иман китерәбез, чөнки 
без мөселманнар. Кеше хәтта күмелмәсә дә, 
әйтик, бер кешене хайван ашап бетерде, берсе 
суга батып үлде, шулай да ул барзахи тормышка 
керә. Аңа кабер нигъмәте яки кабер газабы була. 
Монда кабергә керү, ләхеткә куелу да шарт түгел. 
Аллаһның барзахыннан һичкем котыла алмый. 
Пәйгамбәребез (с.г.в.) әйтте: “Мәетне кабергә 
куйганнан соң, ул кешеләрнең аяк тавышларын 
ишетә”. Туганнары, дуслары киткәч, янына 
фәрештәләр килә. “Шушы кеше, Мөхәммәд 
турында син нәрсә әйтә идең?” – дип әйтәләр. 
Иман иясе, Аллаһка итагать итүче әйтер: “Ул 
Аллаһның илчесе һәм бәндәсе”, - дип. Ул бу 
дөньяда да шәһадәт китерде, бу сорауга да 
җавап бирер. Ләкин кяфер, икейөзле кеше бу 
сорауга: “Мин белмим, аны кешеләр нәрсәдер 
дип әйтәләр иде, мин дә шулай дип әйттем”, - 
дияр. Шулвакытта аңа Аллаһның газабы килер. 
“Аның башына чүкеч белән сугарлар. Әгәр шул 
ук чүкеч белән тауга суксаң, ул тузанга әйләнер. 
Каты газапка шулкадәр кычкырыр, хәтта аның 
тавышын кешеләрдән һәм җеннәрдән башка 
барча җан иясе ишетер”, - диелә хәдистә. 
Кешеләр дә ишетсәләр, куркуларыннан бу 
дөньяда яши алмаслар иде. Аңнарыннан язарлар 
иде, Аллаһ безне бу нәрсәдән имин кылды. 
Әйе, гади генә кабер. Ләкин чынлыкта исә гади 
түгел икән. Каберне ачып карасаң, череп яткан 
тәнне табарсың, ләкин анда нигьмәт яки газап 
бара. Без үзебез ишетмәсәк тә, иман китерәбез. 
Пәйгамбәребез (с.г.в.) мәетне җирләгәннән 
соң дога кылды: “Кардәшегез өчен истигъфар 
кылыгыз. Чөнки хәзер аннан сорау була”. 
Онытмагыз ныклык сорарга, чөнки аңа каты 
сорау була. Кайбер җирдә бабайлар кабернең 4 

почмагына утырып, дога кылалар. Ләкин андый 
нәрсә юк, шуңа күрә, кыйблага юнәлик тә дога 
кылыйк. Ана телендә сорыйк. “Йә Раббым, аның 
гөнаһларын кичерсәк иде”, - дип сорыйк.

Кабер газабына сәбәп булган берничә гөнаһны 
искә төшереп итәсе килә. Гомумгазапка сәбәп 
- Аллаһның диненнән ерак булу, имансызлык, 
итагатьсезлек. Мөселманнарда да гөнаһлар бар, 
әмма безнең газабыбызның сәбәпләре дә шулар 
булалар.

Пәйгамбәребез (с.г.в.) каберләр яныннан үтеп 
барганда, ике кабергә ишарә кыла һәм әйтә: 
“Бу ике кабер әһеле газапта. Әмма боларның 
гөнаһлары артык зур түгел. Берсе үзенең 
бәвеленнән сакланмады, йомышын үтәсә, 
нәҗестән сакланмады, истинҗә кылмады. 
Икенчесе нәмимә кылды”. Нәмимә – бер 
мөселманны икенче мөселман белән гайбәт 
сөйләп талаштыру. Берсенә килә дә: “Беләсеңме, 
Мөнир, Габдулла синең турында нәрсә әйтте”, - 
ди. Бу кешенең Габдуллага ачуы килә. Аннары 
Габдулла янына килә дә: “Беләсеңме, Мөнир 
синең турында нәрсә әйтте?” – ди. Габдулланың  
ачуы килә Мөниргә. Мөселманнарны аерып, 
гайбәтләр сөйләп йөрүчеләр күп. Шушы ике кабер 

әһеленең берсе бәвелдән 
сакланмаса, икенчесе гайбәт 
сөйләп йөрде. Гади генә 
нәрсә кебек, әмма безнең 
арада андый сәбәпләр күп. 
Нәҗестән сакланмау өчен 
дә газап була бит. Табарани 
риваятендә хәдис килә: “Бер 

кабердә ятучыга шулкадәр нык сугалар, хәтта 
кабере ут белән тула. Ул үзе дә һуштан яза. 
Аңына килгәч, фәрештәләргә сорау бирә: “Мин 
шулкадәр нинди гөнаһ кылдым? Намазны да 
укыдым, уразаны да тоттым.” Фәрештәләр 
әйтәләр: “Бер намазыңны тәһарәтсез укыдың. 
Аннары бер кардәшеңне рәнҗетәләр иде, ләкин 
син аңа ярдәмгә килмәдең”. Болар да гади 
сәбәпләр кебек, ләкин алар да җәмгыятебездә 
очрыйлар.

Кайтыйк әле истинҗә турында. Намазның бер 
шарты – кешенең киеме дә, намазлыгы да, үзе дә 
чиста булу. Тәһарәтле булу да намазның бер шарты 
булып тора. Мөселман хаҗәтен үтәсә, истинҗә 
кылсын. Пәйгамбәребез (с.г.в.) әйтә: “Кабер 
газабының күпчелеге бәвелдән сакланмаудан 
килә”. Икенче хәдистә дә: “Гомумкабер газабы 
нәҗестән, бәвелдән сакланмаудан килә”. Күп 
кеше ялкауланыпмы, гафил булыпмы, нәҗестән 
сакланмый да, аннары кабер газабына ирешә. 
Кайвакытта тәһарәтханәдә шундый хәлне 
күрергә туры килә: бәдрәфтән чыгалар да, 
кулны гына юалар да, аннары намаз укырга 
килеп утыралар. Әнә шулай тәһарәтсез намаз 
укучылар бар. Тәһарәтнең тәртибе бик гади. 
Аллаһ җиңеллек бирә. Оекбашларга мәсих 
кылырга була. Авырткан җиргә дә мәсих кылырга 
була. Бер кешенең өенә баргач, намаз укыр 
алдыннан көзгесен каплап куя. “Ни өчен болай 
эшлисең?” – дип сорагач, “Көзгене каплап куям, 
ялгыш карамаска”, - ди. “Ә нәрсә булган, үзеңнең 
киемеңне матурлап чыгу хәерле бит, сөннәт”, - 
дип әйткәч, “Көзгедән карасаң, тәһарәт бозыла 
бит”, - ди. Иске китапларда көзгегә карасаң, 
тәһарәт бозыла дип язылган ди, шуңа күрә бу 
бәндә көзгене каплап куя икән. Болар бөтенесе дә 
наданлыктан килә. Нәҗестән саклану, тәһарәтле 
булу бик мөһим нәрсә, болар кабер газабына 
ирешүгә бер сәбәп булып торырга мөмкин. Болар 
буенча безгә бик җитди булырга кирәк. Кайбер 
кеше авыру булырга мөмкин, ләкин сау-сәламәт 
килеш истинҗә кылырга ялкауланырга кирәкми. 
Бу безне газапка илтә. Аллаһның газабы хак.

Йосыф ДӘҮЛӘТШИН, Казанның Идел 
буе һәм Вахитов районнары имам-мөхтәсибе

БАРЗАХ ТОРМЫШЫ

“Кабер – ахирәтнең беренче йорты. Кем шунда уңышка ирешсә, кабер 
газабыннан имин булса, кабердән соң киләчәге тагын да җиңел булыр. Әгәр дә 
кабер әһеле газапка дучар булса, моннан соң киләчәге тагын да катырак булыр”.

БЕЛӘСЕЗМЕ?
Пәйгамбәребез (с.г.в.): «Ислам дине биш терәккә нигезләнә: «Аллаһыдан башка 

гыйбадәткә лаеклы һичбер илаһ юк, Мөхәммәд – Аның Илчесе», – дип шаһәдәт бирү, 
намаз уку, зәкят түләү, хаҗ кылу, Рамазан аенда ураза тоту», – дип безгә әйтеп калдырган 
(Бохари риваяте). Зәкят нәрсә ул? – Кешенең байлыгы билгеле бер күләмдә булып 
(нисабка тулса), бер ел үткәннән соң шул малы кимемәсә, ул шуның 2,5 процентын 
мохтаҗларга сәдака итеп бирергә тиеш. Мөэминнәрне тасвирлап, Аллаһы Тәгалә әйткән: 
«... алар зәкят түлиләр...» («Мөэминнәр» сүрәсе, 4нче аять); «... аларның байлыгыннан 
– сораучы һәм мәхрүм өчен мәгълүм өлеш чыгарылган» («Мәгариҗ» сүрәсе, 24 нче 
аять). Шулай итеп, зәкят – матди чыгым таләп иткән, иҗтимагый гаделлекне саклаган, 
хәерчелек белән көрәшергә һәм юмартлык булдырырга ярдәм итә торган гыйбадәт. 

АЛЛАҺЫ ТӘГАЛӘ КЕМНӘРНЕ ЯРАТМЫЙ?
Аллаһы Тәгалә кешене яратмаса, бу аның өчен хәсрәтләрнең иң олысыдыр, чөнки 

мондый кеше Аллаһның рәхмәтеннән һәм ярдәменнән мәхрүм була. Ә иң аянычлысы 
һәм куркынычы – мондый кеше Аллаһы Тәгалә аңа ачу белән караган чакта җан 
биреп ахирәткә күчсә, бик зур авырлыкка юлыгачак: аны газап фәрештәләре каршы 
алачак, кабердәге хәле кыен булачак, Кыямәт көнендә исә Аллаһның мәрхәмәтеннән 
һәм пәйгамбәребез салләллаһү гәләйһи үә сәлләмнең шәфәгатеннән читтә калу 
сәбәпле, мондый кеше олуг үкенеч кичереп, зур кайгыга төшәчәк... Шушы мөшкел 
хәлгә төшмәс өчен адәм балалары Раббыбыз кемнәрне яратмаганын белергә тиеш. 
Аллаһы Тәгалә нинди кешеләрне яратмый соң?

1.	 Аллаһы Тәгалә хәрам, ягъни тыелган гамәлләр эшләүчеләрне, максатчан 
рәвештә гөнаһ кылучыларны яратмый. Коръәндә билгеләп үтелгәнчә, “Аллаһ канун 
бозучыларны сөйми” (3:57). Хәрам гамәлләр кылып, кеше җир йөзендә бозыклык 
таралуына сәбәпче була, ә “Аллаһы Тәгалә бозыклык чыгаручыларны сөйми” (28:77).

2. Аллаһы тәгалә аңа шөкер итмәүчеләрне яратмый. Һәр кеше Аллаһның әмере 
белән бу дөньяга килә һәм һәр кешегә Аллаһы Тәгалә яшәр өчен бөтен мөмкинлекләрне 
бүләк итә: тән, акыл, күз, колак, кул, аяк, гомумән, сәламәтлек, ризык, су, һава һәм 
башка бик күп нигъмәтләрен бирә. Адәм балалары Аллаһы Тәгаләнең шушы бихисап 
нигъмәтләре өчен Раббыларына ихлас шөкер итәргә тиеш. Ә Аллаһка рәхмәт белдерү 
уй-фикердә һәм сүздә генә түгел, Ул кушканча гамәл кылуда да чагыла. Бу хакта 
Коръән-Кәримдә болай диелә: “Аллаһ (нигъмәтләргә карата) кадер белмәүчеләрне 
сөйми” (22:38).

3. Аллаһы Тәгалә тәкәббер һәм мактанчык кешеләрне яратмый. Үзенең байлыгы, 
дәрәҗәсе, башкарган вазыйфасы, хәтта кыяфәте белән горурланып мактанучылар 
шушы нигъмәтләрне Аллаһ биргәнен танырга теләми. Дөрестән дә, кешенең 
матур, сәламәт булып бу дөньяга тууы ул – Аллаһның олуг бүләге. Аллаһы Тәгалә 
сәламәт тән, акыл, зиһен бирмәсә, Адәм баласы бер нәрсәгә дә ирешә алмый. Шуны 
онытып, кайберәүләр эреләнеп масая, “мин!” дип шапырына. Ә “Аллаһ тәкәббер һәм 
мактанчык кешеләрне сөйми” (4:36). Шулай ук Коръән-Кәримдә әйтелә: “Аллаһ һәр 
масаеп йөргән, үзен яратучы кешене сөйми” (31:18).

4. Аллаһы Тәгалә начар сүзләр сөйләүчеләрне яратмый. Биредә кешеләр турында 
начар сөйләү (“Яман сүз белән кычкырып сөйләүне Аллаһ сөйми” (4:148) һәм кабахәт, 
җирәнгеч сүзләр әйтү хакында сүз бара. Пәйгамбәребез Мөхәммәд салләллаһү 
гәләйһи үә сәлләм әйтте: “Дөрестән дә, Аллаһы Тәгалә сүгенгән кешеләрне яратмый”.

5. Аллаһы Тәгалә исраф кылучыларны яратмый. “Исраф” сүзе үз эченә “әрәм итү” 
дигән мәгънәне ала. Ашау-эчүдә, киенүдә, башка чыгымнарда чама хисен онытып, 
акчаны, әйберләрне кирәгеннән артык күп тоту исраф була. Кызганычка, кадерле 
икмәкне, башка ризыкларны, аз гына киелгән киемнәрне һәм башка яхшы әйберләрне 
чүплеккә чыгарып ату ул – хәзерге заманга хас күренеш. Аллаһы Тәгалә Коръәндә 
әйтә: “Ий Адәм балалары! Ашагыз, эчегез, ләкин исраф итмәгез! Һичшиксез, Аллаһ 
исрафчы кешеләрне сөйми!” (7:31).

6. Аллаһы Тәгалә ышанычлы булмаган һәм хыянәт иткән кешеләрне яратмый. 
Хаиннарча хыянәтчелек кылу, биргән антны бозу, төзелгән килешүләрне үтәмәү, 
йөкләнгән вазыйфаны җиренә җиткереп намус белән башкармау һәм кешеләрнең 
ышанычын акламау Аллаһы Тәгалә ачуына дучар итә. Коръәндә билгеләп үтелгәнчә, 
“Аллаһ хыянәт вә гөнаһ кылучы кешеләрне сөйми” (4:107).

7. Аллаһы Тәгалә бәхәсләшә торган кешеләрне яратмый. Биредә “барыбер сүземне 
бирмим!” дип үҗәтләнә торган, үзләрен зурга санап сүз көрәштерә торган кешеләр 
күздә тотыла. Мондый очракларда бәхәсләшүче кеше гадәттә хаклыктан битәр 
ничек тә үзенең өстен чыгуын кайгырта. “Алар моны (хакны ялганнан аерыр өчен 
түгел) сүз көрәштерер өчен генә әйттеләр. Дөрестән дә, алар гаугалы халык” (43:58). 
Пәйгамбәребез Мөхәммәд салләллаһү гәләйһи үә сәлләм кешеләрнең бәхәсләшкәнен 
ишеткәч, әйтте: “Бәхәсләшмәгез! Сезгә кадәр булганннар шуның аркада һәлак 
булдылар. Сүз көрәштерүдә бернинди дә файда юк, бу зарарлы! (Кыямәт көнендә) 
мин сүз көрәштерүчеләрне якламаячакмын!”

Ришат хәзрәт КУРАМШИН әзерләде

Август башы.
Басу-кырлар
Тынып калган.
Шул тынлыкның
Моңын тыңлап
Йөрдем озак.
Кодрәтле Көч
Төзегәнен
Камил кылган.
Без, кешеләр,

Куркыйк аны
Югалтудан.
Җир-суларны
Хуҗаларча
Яраталсак,
Нигъмәтеннән
Өзелмәбез,
ИншәАллаһ.

&

КАМИЛЛЕК

БЕЗГӘ ЯЗАЛАР

ҮЗЕҢНӘН БАШЛА...
Әгүзе билләһи минәш-шәйтаанир-раҗиим. Бисмилләәһир-

рахмәәнир-рахиим. Йә Рахман, Йә Рәхиим, җәннәттән 
сөрелгән шайтаннан үзеңә сыенабыз. Үзеңнең мәрхәмәтле, 
шәфкатьле исемең белән башлыймын.

Бу фани дөньяда яшәгәндә бик күп кешеләр белән 
очрашабыз, аралашабыз, күп сораулар булып ала. Шуларның 
берсе – гарип туган сабыйлар турында сорыйлар. Аларның 
нинди гаепләре бар? Ни өчен Аллаһы Сөбханәкә вә Тәгалә 
аларны шулай яраткан? Һәр мәсьәләгә ислам күзлеге белән 
карасак, бар да урынлы була. Бу бирелгән сорауларның 
җавабында күп хикмәтләр бар. Коръәннән бу җавапны 
алырга була. “Гыймран” сүрәсенең 6 нчы аятендә Аллаһы 
Сөбханәкә вә Тәгалә әйтә: “Ул - аналарыгызның карынында  
сезгә теләгәнчә сурәт бирүче. Ул Бөек Хикмәт иясе булган 
заттан башка бер илаһ та юк”. Пәйгамбәребез Мөхәммәд 
(с.г.в.) безгә фәрман кылды: баланы тәрбияләү 100 ел алдан 
башлана. Ягъни, ата-ана, әби-бабай тәртип белән, Аллаһ 
кушкан даирәдә булсалар, бала да тәртипле булыр. Ләкин 
бозыклыкта булып, хәтта Аллаһ каргышы төшә торган 
гамәлләр эшләсәләр, Аллаһының каргышы җиде буынга җитә 
дип, хәдистә килә дип ишеттем. Без инде моннан аңлыйбыз: 
балаларның, оныкларның киләчәге бездән тора икән, үзебезне 
истикамәд юлында тотсак, ике дөнья бәхетенә ирешербез, 
балалар да таза-сау булырлар.

Тагын шундый ягы бар.  Элек-электән килгән: 
мөселманнарда хәмер тыелган. Ни үкенеч, хәзерге вакытта туй 
мәҗлесләрендә хәләл-хәрамны аермыйлар, хәрам ашыйлар, 
хәрам эчәләр. Нәтиҗәдә гарип баланы Аллаһы Тәгалә насыйп 
кыла. Соңыннан нишләп болай булды дип сорау куябыз. 
Хәрамның зыяны турында, бигрәк тә балага узган вакыттагы 
зыяны турында гел әйтеп, язып торалар.

Бу сорауны биргән кеше җавапны тыңлап бетермәде, 
икенче сорау куйды. Имеш, берсе гел явызлыкта, алдый, 
талый, көчли һ.б., шулай да рәхәттә яши. Монда да 
кимчелекле бала дөньяга килүенә сәбәп булырга мөмкин. 
Аллаһының әмерләрен үтәмибез, явызлыкта булабыз икән, 
Аның каһәренә юлыксак, җиде буында бер кимчелекле бала 
булуында мөмкинлек арта. Бу залимның рәхәт яшәвендә дә 
Аллаһы Тәгаләнең бер гүзәл исеме күренә – сабыр. Аллаһы 
аңа бер форсат бирә, бәлкем төзәлер, истигъфар (гафу үтенер) 
кылыр. Инде төзәлми икән, бер галим әйткәндәй, “яшәсен 
залимнәргә җәһәннәм”.

Бу сорауларга җавап алмыйча, башка сорауларга күчүнең 
асылы шунда: һәркем үзеннән, калебеннән сорасын: “Мин 
Аллаһ әмерләрен үтимме? Намаз укыйммы? Ураза тотаммы?” 
Менә шул вакытта нәфесләребез адвокат кебек аклану чарасын 
эзли башлый, төрлечә үзен акларга тырыша, бер сәбәп эзли.

Пәйгамбәребездән фәрман ителде: дөньяны үзгәртәсең 
килсә, үзеңнән башла.

Яхия ХӨСӘЕНОВ, 
Чаллы шәһәре (“Кәүсәр” мәчетеннән)

Фәнисә ФӘХРЕТДИНОВА, 
Башкортостан, 

Кушнаренко районы, 
Әхмәт авылы

ДОГАЛАР НИГӘ КАБУЛ БУЛМЫЙ?
(Риваять)

Рухи остаз, Ибраһим ибн Әдһәм Басра шәһәренең урамнарыннан барган вакытта Басрада яшәүче кешеләр җыелып, 
хәзрәттән: “Әй, хәзрәт, Аллаһы Тәгалә үзенең китабында әйткән: «Сез Миннән сорагыз, Мин догаларыгызга җавап 
кайтарырмын», – дип. Ни булды икән безгә? Без Аллаһы Тәгаләдән сорыйбыз, әмма ул безгә җавап кайтармый. Нигә 
догаларыбыз кабул булмый икән? – дип сорадылар. 

– Әй, Басра шәһәрендә яшәүче кешеләр, ничек Аллаһы Тәгалә догаларыгызга җавап бирсен? Сезнең күңелләрегез, 
йөрәкләрегез үле бит. Күңелләрегезнең, йөрәкләрегезнең үлүендә ун төрле сәбәп бар. Беренчесе: без Аллаһы 
Тәгаләгә иман китердек, аны таныдык, дип әйтәсез. Коръәнне бик матур итеп укыйсыз, әмма Коръән өйрәткәнчә 
эшләмисез. Аллаһының илчесе, Мөхәммәтне (с.г.в.) сөябез, хөрмәт итәбез, дип әйтәсез, әмма ул күрсәткән юлдан 
читләшеп йөрисез. Шайтан – безнең дошманыбыз, дип сөйлисез, әмма эшләгән эшләрегезгә карасаң, аны үзегезгә 
дус иткәнсез. Җәннәткә керергә телибез, дип аңлатмалар бирәсез, әмма анда эләгер өчен бернинди тырышлык 
куймыйсыз. Җәһәннәм утыннан котылырга кирәк, дип кычкырасыз, әмма үзегез анда илтә торган юлларда йөрисез. 
Үлем тиздән килер, безне алып китәр, дип сөйләгән буласыз, әмма ул үлемгә бер дә әзерлек күрсәтмисез. Кешеләрне 
тикшереп гомерегезне уздырасыз, әмма үзегезнең кимчелекләр чокырына төшеп батканыгызны сизмисез. Сезнең 
арагызда үлгән кешеләрне, кабергә илтеп, күмеп куясыз, әмма шуннан гыйбрәт ала белмисез. Аллаһы Тәгаләнең 
нигъмәтләрен иртә-кич ашап торасыз, бар өстенә «юк», дип Аллаһы Тәгаләгә рәхмәт әйтә белмисез. Әй, Басрада 
яшәүче кешеләр, сез бит тере булып күренсәгез дә, анда-монда селкенеп йөрсәгез дә, Аллаһы Тәгалә каршысында 
мәетләр кебек яшисез. Мәетләр Аллаһы Тәгаләдән нәрсә сорый алсыннар? Берәр әйбер сорасалар да, Аллаһы Тәгалә 
мәетләргә ничек җавап бирсен?! Догагыз кабул булуны теләсәгез, күңелләрегезне терелтеп, мәет булудан үзегезне 
коткарыгыз, – диде. 

Мәхмүт хәзрәт ШӘРӘФЕТДИН

ИГЕЛЕКЛЕ АВЫЛДАШЛАР

 Безнең Качкын авылында мәчет 2009 елда ачылды, 
“Хәдичә” дип исем кушылды. Ул төп иганәче Азат Нургалиев 
һәм башка авылдашларның ярдәме белән аякка басты. Беренче 
муллабыз – Фаил Салих улы булды, аның вафатыннан соң 
Әнвәр Зыязетдин улы шушы җаваплы эшне башкарган иде, 
ул да вафат инде. 2015 елдан бирле имам-хатыйб вазыйфасын 
Шамил Сәүбәнов алып бара, халык аның хезмәтеннән бик 
канәгать. Инсаф Гыйләҗетдин улының хатыны Дамира Ясәви 
кызы – авыл өчен чын хәзинә булды, ул мәчеттә укулар 
оештырып, авыл кешеләрен Коръән укырга, намазга басарга 
өйрәтте. “Хәдичә” мәчетенең ишегалдында җәй көннәрендә 
Фәүзия Гыйльмегали кызы, Зәлфия Казыйхан кызы белән 
бергәләп гөлбакча ясадылар, ул эштә дә башлап йөрүчеләрдән 
булдылар. Бүген дә бакчаны Шамил Сәүбән улы гөл итеп тота. 

Хатыны Кәүсәрия – төп ярдәмчесе, халык арасында аның да абруе зур. Адашы, гомер буе авылда фельдшер булып 
эшләгән Кәүсәрия апа Нәҗметдинова исә элек авыруларның тәнен дәваласа, аннан абыстай булып, бик күпләрнең 
җанына шифа бирде.

Аллаһының рәхмәте белән һәм менә шундый игелекле авылдашлар ярдәме белән авылыбызда иман нуры яши безнең. 

Габдулла ӘХМӘТГАЛИЕВ, Актаныш районы Качкын авылы 

Фәйрүзә МӨСЛИМОВА

       
ТАТАР ӘЛИФБАСЫ

Песиебез хәйләкәр соң –
Җылы урын ярата:
Минем юрганым астына
Йокларга кереп ята.

Мәрхәмәтле булу кирәк
Һәрбер җан иясенә:
Кузгатмыйм аны, әнием:
“Урыныңны җый”, - дисә дә.

Балалар өчен Саулыгым-байлыгым

КАБАК 
Кабак күпләр өчен 

файдалы. Иң беренче 
чиратта ул кан тамырлары 
кысылу, тазару, төрле 
йөрәк авырулары (бигрәк 
тә шешенүләр булса) 
сәбәпле кантамырларга 
тоташтыргыч тукыма 
үсүдән  газапланган 
кешеләргә ярдәм итә. 
Кабакның йомшагы һәм 

төшләре шикәр авыруы, үк куыгының дәвамлы ялкынсынуы 
булганда, бөер тукымасы, ашказаны, нечкә һәм туры эчәк 
ялкынсынганда, тоз утыру авыруы күзәтелгәндә, йокысызлыктан 
интеккәндә, йөкле хатын-кызларда сыеклык тоткарланганда яисә 
ырудан калу чорында гормоннар тигезлеге бозылганда ярдәм 
итә. Тән өшегәндә, пешкәндә, тире кызару авыруы күзәтелгәндә, 
яралар һәм шешле куыкчыклар булганда, кабакны уып, җәрәхәтле 
урынга куйсаң, ярдәм итми калмас. Халык та, табиблар да кабак 
нигезендә ясалган даруларны бөерләр, үт һәм бәвел куыгы 
авырулары вакытында, матдәләр алмашы бозылганда дәвалану 
һәм авыруларны булдырмау, шулай ук суалчаннарны куу чарасы 
буларак кулланалар. Кабакның йомшагы озак вакыт эч кипкәндә 
ярдәм итәргә сәләтле.


